
Penyelidikan ini dijalankan untuk (i) mengenal pasti ciri-ciri bahasa penulisan rencana 

akhbar dan (ii) menganalisis penggunaan tatabahasa dalam penulisan rencana 

berdasarkan pendekatan Waterhouse (1989). Alat kajian terdiri daripada dua buah akhbar 

berbahasa Melayu, iaitu Berita Harian dan Utusan Malaysia yang telah diterbitkan dari 

01 Oktober 2016 sehingga 30 November 2016. Populasi kajian terdiri daripada 242 

rencana yang terkandung dalam kedua-dua buah akhbar. Sampel kajian pula terdiri 

daripada 20 rencana yang dipilih dengan menggunakan kaedah pensampelan sistematik 

dan seterusnya, dianalisis melalui kaedah analisis kandungan. Hasil kajian menunjukkan 

bahawa terdapat 128 kesalahan berkaitan dengan penggunaan bahasa dalam penulisan 

rencana. Daripada jumlah tersebut, kesalahan berkaitan penerangan ayat mencatatkan 

jumlah paling tinggi, iaitu sebanyak 60 kesalahan dan kesalahan terhadap penggunaan 

kata sinonim pula mencatatkan jumlah kesalahan paling rendah, iaitu tiga (3) kesalahan. 

Secara keseluruhannya, kajian ini menunjukkan bahawa penggunaan bahasa yang 

berkesan dan baik ditentukan oleh pemilihan kata dan pembentukan ayat yang digunakan 

dalam penulisan rencana. Pemilihan kata yang tidak menepati saranan Waterhouse 

(1989) menyebabkan khalayak mengalami kekaburan dan kekeliruan makna, manakala 

pembentukan ayat yang panjang dan mengandungi penerangan yang berlebih-lebihan 

menyebabkan khalayak hilang tumpuan dalam membentuk pemahaman terhadap 

kandungan rencana tersebut. Akhirnya, khalayak mengalami kesukaran untuk 

memahami kandungan rencana dengan baik dan berkesan. 

Abstract of thesis presented to the Senate of University Putra Malaysia in fulfilment of 

the requirements for the degree of Master of Arts 

 

 

LANGUAGE USE IN NEWSPAPER ARTICLES 

 
 

By 

 

 

MOHD HAZREEN SHAH BIN HASSAN 

 

 

August 2017 

 

 

Supervisor: Sharil Nizam Sha’ri, PhD 

Facuty: Modern Languages and Communications 

 

 

This research was undertaken to (i) identify the characteristics of the language used in 

writing newspaper articles and (ii) analyse the grammar use of article writing based on 

the Waterhouse approach (1989).  The research data were gathered from two Malay-

language newspapers namely, Berita Harian and Utusan Malaysia that were published 

between 01 October 2016 and 30 November 2016. The population of the study are 242 

articles contained in both newspapers while the sample of the study are 20 articles was 

selected using sistematic sampling and analysed using the content analysis method.  The 

findings showed 128 mistakes related to language use in article writing.  Mistakes related 

to sentence description recorded the highest number of errors with a total of 60 mistakes, 

and mistakes in the use of synonyms recorded the lowest number of errors with a total of 

three (3) errors.  In general, this research indicates that the use of effective and good 

language is determined by word selection and sentence construction used in article 

writing.  The selection of words that do not meet the recommendations of Waterhouse 

(1989) results in the audience experiencing ambiguity and confusion with regard to 

meaning while lengthy sentence construction and excessive explanations cause the 

audience to lose focus in developing understanding on the content of the article. 

Consequently, the audience face difficulties in understanding the content of the article in 

a well and effective manner.   

BAB 1 

 

 

PENDAHULUAN 

 

 

Pengenalan 

 

 

Setelah berdekad lamanya, penggunaan surat khabar di negara kita masih lagi relevan 

untuk dijadikan sebagai bahan bacaan umum (Julia Wirza Mohd Zawawi & Chang Peng 

Kee, 2013). Jika kita mengimbau lipatan sejarah negara, khususnya sebelum negara kita 

mengecapi nikmat kemerdekaan, surat khabar digunakan sebagai alat penyebaran 

propaganda oleh para nasionalis dalam usaha mereka untuk menyingkirkan penjajah dari 

terus menguasai dan menerajui Tanah Melayu (Malaysia). Pada ketika inilah, masyarakat 

Melayu mula sedar akan kepentingan media cetak seperti majalah dan akhbar sebagai 

alat pembuka fikiran.  

 

 

Di Tanah Melayu sahaja, sebanyak 11 buah akhbar dalam bahasa Melayu telah 

diterbitkan sekitar tahun 1930-an seperti Lembaga Malaya, Warta Melayu, Majlis, Warta 

Negara, Utusan Zaman dan Utusan Melayu. Akhbar-akhbar yang terbit pada ketika itu 

kebanyakannya berpangkalan di Pulau Pinang dan juga Singapura. Di Sarawak pula, 

telah muncul akhbar Fajar Sarawak  sekitar tahun yang sama. Bertitik tolak daripada itu, 

penerbitan akhbar di negara kita mula berkembang dengan pesatnya, malah sehingga hari 

ini, pelbagai jenis akhbar boleh diperolehi baik dalam bahasa Melayu, Mandarin, 

Inggeris dan juga Tamil. 

 

 

Menurut Jeniri Amir (2005), kewujudan akhbar pada sekitar tahun 1930-an adalah 

disebabkan oleh keinginan masyarakatnya, khususnya masyarakat Melayu untuk 

mengubah nasib dan masa depan bangsanya yang ‘amat miskin dan daif’ dengan 

menjadikan akhbar sebagai manifestasi terhadap tuntutan sosiopolitiknya. Hal ini 

menunjukkan bahawa akhbar memainkan peranan yang penting dalam mengubah dan 

memacu pemikiran serta perjalanan sesuatu bangsa. Jika pada awal kemunculannya, 

akhbar digunakan untuk membangkitkan kesedaran dari segi sosiopolitik dan ekonomi 

dalam kalangan masyarakat tempatan. Pada masa ini, peranan akhbar masih lagi sama, 

malah ia telah berkembang selaras dengan peredaran zaman. 

 

 

Dalam pada itu, penerbitan sesuatu akhbar tidak boleh tidak untuk terlepas daripada 

fungsi hakikinya, iaitu memberitahu, menghiburkan dan mendidik masyarakat. Oleh itu, 

sebagai sebuah medium penting yang membincangkan pelbagai isu berkaitan 

masyarakat, umumnya dan manusia, khususnya, akhbar menggunakan bahasa sebagai 

wadah untuk menyampaikan dan mengungkapkan maklumat tersebut. Hal ini 

membuktikan bahawa akhbar merupakan salah satu medium yang berkesan untuk 

mengembangkan dan memperluas sesuatu bahasa.  

Bagi akhbar bahasa Melayu, misalnya, sejak awal penerbitannya lagi, ia telah 

memainkan peranan penting dalam perkembangan bahasa Melayu (Jeniri Amir, 2005). 

Hal ini demikian kerana, bahasa Melayu pada ketika itu mengalami persaingan yang 

hebat daripada bahasa Inggeris kerana ia telah diangkat sebagai bahasa komunikasi pada 

era penjajahan Barat. Bertitik tolak daripada itu, para nasionalis telah menggunakan 

akhbar untuk mempertahankan dan mengembangkan bahasa Melayu melalui mata pena, 

di samping membangkitkan semangat nasionalisme dalam kalangan masyarakat 

tempatan. 

 

 

Dalam era globalisasi ini, akhbar merupakan antara media massa yang paling luas 

terdedah kepada masyarakat selain radio, majalah dan televisyen kerana sifatnya yang 

mempunyai kelebihan yang tersendiri (Jeniri Amir, 2005). Kelebihan yang dinyatakan 

oleh Jeniri Amir (2005) ini merujuk kepada keupayaannya sebagai wahana penyebaran 

maklumat, mudah untuk diperolehi dan kandungan di dalamnya yang pelbagai. Di 

samping itu, akhbar juga menyajikan pelbagai jenis bahan bacaan berbentuk politik, 

ekonomi, sukan, hiburan, budaya dan isu-isu yang berlaku di dalam dan luar negara. Hal 

ini menunjukkan bahawa sifat bahan bacaan dalam akhbar adalah bersifat selektif dan 

pembaca bebas untuk memilih bahan bacaan mengikut cita rasa masing-masing.  

 

  

Menyedari hakikat tersebut, maka relevan untuk dibincangkan fungsi akhbar dalam 

mendidik dan membuka minda masyarakat serta membantu menyebarluaskan sesuatu 

bahasa. Dalam pada itu, setiap tulisan yang dipaparkan dalam akhbar pastinya 

mempunyai mesejnya yang tersendiri. Bertitik tolak daripada itu juga, sejauh manakah 

penggunaan bahasa dalam akhbar tersebut berupaya medan berupaya untuk menjadi 

khazanah yang bernilai dalam membentuk kefahaman pembaca juga harus diteliti.   

 

 

Latar Belakang Kajian 

 

 

Daya kreativiti, imaginasi dan ketajaman minda penulis dalam mengungkapkan sesuatu 

perkara dalam akhbar sudah pastinya akan menjadi daya penentu untuk menarik minat 

khalayak untuk membaca isu yang dipaparkan. Oleh itu, seseorang penulis boleh 

menggunakan pelbagai jenis medium penulisan kewartawanan untuk menyatakan 

sesuatu isu itu. Menurut Nik Safiah Karim (2008), penulisan sesuatu berita dalam akhbar 

merangkumi ‘tulisan-tulisan yang berbentuk laporan berita, ulasan berita dan juga 

rencana tentang berita’. Sulaiman Masri dan Razali Ayob (2002) pula menyatakan 

bahawa penulisan kewartawanan terdiri daripada wawancara, penulisan berita, ulasan, 

laporan dan rencana.  

 

 

Penulisan merupakan satu seni yang sukar untuk dihasilkan dan kebanyakan penulis 

berpengalaman mengiakan perkara ini kerana bidang ini memerlukan komitmen yang 

tinggi dan kecintaan yang mendalam terhadap tugas yang dipikul apabila bertindak 

sebagai seorang penulis (Sulaiman Masri dan Razali Ayob, 2002). Dalam pada itu, idea 

sesuatu penulisan itu diperolehi daripada pelbagai sumber. Arba’ie Sujud (2010a) 

menyatakan bahawa seseorang penulis memperoleh idea penulisannya melalui 

pengalaman, pemerhatian, persekitaran atau pembacaan. Mus Chairil Samani (1992) 

pula menjelaskan bahawa sumber yang menjadi pilihan dalam kalangan wartawan untuk 

melaporkan sesuatu penulisan kewartawanan adalah daripada sumber terpilih, sumber 

pilihan bernyawa dan organisasi. 

 

 

Seterusnya, sesuatu penulisan itu terbentuk hasil daripada himpunan pelbagai ciri 

kebahasaan seperti perkataan, rangkai kata, klausa dan ayat yang kemudiannya disusun 

menjadi suatu perenggan dan akhirnya membentuk suatu wacana (Sulaiman Masri & 

Razali Ayob, 2002). Hal ini menunjukkan bahawa penulisan dan bahasa memang tidak 

dapat dipisahkan. Keupayaan seseorang penulis dalam mengolah dan memanipulasikan 

bahasa sebaik mungkin akan membentuk sebuah penulisan yang pada dasarnya bersifat 

biasa menjadi luar biasa. Hal ini menunjukkan bahawa, penulisan yang baik dan berkesan 

bergantung kepada penggunaan bahasanya (Paimah Atoma, 2004). 

 

 

Arba’ie Sujud (2010b) menjelaskan bahawa ‘bahasa mempunyai kuasa kata’. Kuasa kata 

ini merujuk kepada keupayaan bahasa dalam ‘menyelongkar khazanah pemikiran 

melalui pemilihan kata dan lambang bahasa secara berhati-hati dan tertib’ (Arba’ie 

Sujud, 2010b). Walau bagaimanapun, Che Ibrahim Salleh (2010) menyatakan bahawa 

‘hubungan antara bahasa dengan pemikiran amatlah rumit dan abstrak’.  Hal ini demikian 

kerana, ada kalanya kita gagal untuk menyatakan apa-apa perkara yang difikirkan 

berikutan tiada kata yang bersesuaian untuk menggambarkan perkara tersebut.  

 

 

Penulisan yang baik dan berkesan haruslah mempunyai unsur kebahasaan yang jelas, 

padat, tepat, menarik dan mudah difahami.  Menurut Sulaiman Masri dan Razali Ayob 

(2002), seseorang penulis itu dianggap ‘pintar’ apabila hasil penulisannya mempunyai 

unsur yang jelas, padat, langsung, objektif, mudah dan pelbagai. Secara ringkasnya, ia 

merujuk kepada sebuah penulisan yang berkonsepkan clear thinking is clear writing, 

berhenti menulis jika ketiadaan idea, tidak berjela-jela, bersifat objektif dan berupaya 

memanipulasikan bahasa sebaik mungkin.  

 

 

Jeniri Amir (2006a:8) pula menjelaskan bahawa: 

 

“…anda tidak mungkin dapat menjadi wartawan yang hebat tanpa 

memiliki kecintaan yang mendalam pada bahasa. Perbezaan antara 

rencana ataupun tulisan lain yang hebat bukan terletak pada fakta, tetapi 

bagaimana anda menyajikan dan mengolah fakta itu, anda pasti berusaha 

supaya tidak melakukan kesalahan, malah anda sentiasa berusaha gigih 

meningkatkan kemahiran…”. 

 

 

Seperti yang telah diperjelaskan sebelum ini, penulisan kewartawanan terdiri daripada 

wawancara, penulisan berita, ulasan, laporan dan rencana. Kelima-lima jenis penulisan 

ini mempunyai fungsinya yang tersendiri dan fungsinya berbeza antara satu sama lain. 

M. Atar Semi (1995) mendefinisikan berita sebagai cerita atau laporan mengenai sesuatu 

kejadian atau peristiwa yang faktanya baharu dan bersifat luar biasa. Menurut Sulaiman 

Masri dan Razali Ayob (2002), ulasan pula merupakan huraian, penilaian atau 

pentafsiran terhadap sesuatu peristiwa atau kejadian penting. Faridah Ibrahim, Normah 

Mustaffa & Mohd Rajib Ab Ghani (2016) menjelaskan bahawa wawancara merupakan 

suatu teknik temu ramah yang dilakukan oleh para wartawan untuk mendapatkan 

maklumat daripada seseorang.  

 

 

Jadual 1.1: Perbezaan dalam Penulisan Kewartawanan 

 

Wawancara  Ulasan Laporan 

Penulisan berbentuk soal 

jawab, iaitu setiap 

pertanyaan akan 

dikemukakan jawapannya 

sekali oleh penulis hasil 

daripada temu ramah yang 

telah dilakukan. 

Penulisan berbentuk penilaian 

atau pentafsiran terhadap 

sesuatu perkara dan 

kebiasaannya ulasan 

melibatkan perkara-perkara 

yang penting dan perlu 

dijelaskan kepada khalayak. 

Penulisan berbentuk 

pemberitaan yang 

menjelaskan sesuatu 

kejadian, keadaan 

atau pendapat yang 

relatif. 

Berita Rencana 

Penulisan yang berbentuk penyataan 

sesuatu maklumat tentang sesuatu 

kejadian yang sudah, sedang dan akan 

berlaku. 

Bentuk penulisan yang menonjolkan 

sikap dan pandangan yang mampu 

merangsang minda dan perasaan 

pembaca. 

 

 

J. C Denyer (1973) pula mentakrifkan laporan sebagai communication in which the 

writers sets down some conclusion or recommendation from facts or circumstances 

which have investigated yang merujuk kepada suatu alat komunikasi yang menjelaskan 

sesuatu kesimpulan atau cadangan; hasil daripada fakta atau perkara yang telah diselidiki 

atau dikaji. Rencana pula merujuk kepada ‘berita atau kisah yang disusun secara 

deskriptif dengan menulis kata-kata yang menyentuh perasaan para pembaca sehingga 

timbul rasa kagum, takjub, hairan, geli, terharu, hiba, senang dan perasaan yang lain-

lain’ (Faridah Ibrahim, Normah Mustaffa & Mohd Rajib Ab Ghani, 2016). Berdasarkan 

definisi yang telah dikemukakan, Jadual 1.1 menunjukkan perbezaan antara setiap jenis 

penulisan kewartawanan. 

 

 

Sesuatu penulisan itu dihasilkan dengan tujuan tertentu. Arba’ie Sujud (2010a) 

menjelaskan bahawa sesuatu penulisan itu tidak dihasilkan dengan kekosongan atau 

tanpa sebab. Ada kalanya sesuatu penulisan itu menekankan aspek informasi sahaja, ada 

kalanya sesuatu penulisan itu menitikberatkan aspek pengetahuan atau pendidikan sahaja 

dan ada kalanya sesuatu penulisan itu menceritakan aspek hiburan sahaja, malah, 

terdapat juga penulisan itu dihasilkan dengan menggabungkan dua atau tiga aspek sekali 

gus (M. Atar Semi, 1995).  

 

 

Menurut M. Atar Semi (1995), penulisan berita lebih menekankan aspek informasi sahaja 

tetapi penulisan rencana menggabungkan dua atau tiga aspek dalam penghasilannya. Hal 

ini turut diperakui oleh Sulaiman Masri (1983) yang menyatakan bahawa, di samping 

mengetengahkan beberapa penyataan yang singkat dan padat, penulisan rencana juga 

mengetengahkan beberapa elemen lain seperti daya khayalan, daya cipta, jenaka dan 

seumpamanya. Hal ini menunjukkan bahawa rencana bukan sahaja berfungsi untuk 

memberitahu, mendidik dan menghibur, malah ia juga turut berfungsi untuk tujuan-

tujuan yang tertentu. 

Dalam pada itu, penulisan rencana mempunyai keistimewaannya yang tersendiri 

berbanding penulisan kewartawanan yang lain. Salah satu keistimewaannya ialah penulis 

mempunyai ruang untuk mengemukakan pendapat dan pandangannya, dan perihal ini 

diperakui oleh Sulaiman Masri dan Razali Ayob (2002) dan Faridah Ibrahim, Normah 

Mustaffa dan Mohd Rajib Ab Ghani (2016). Dalam konteks ini, penulis mempunyai 

kebebasan untuk mengolah ideanya, di samping memuatkan pandangannya berkaitan isu 

yang dibincangkan. Hal ini cukup berbeza dengan penulisan berita yang lebih 

menekankan fakta dan penulis tidak dibenarkan sama sekali untuk menyatakan pendapat 

atau pandangannya. Walau bagaimanapun, penulisan rencana juga tidak terkecuali untuk 

menyatakan fakta yang sahih atau sumber yang berautoriti bagi menyokong hujah-hujah 

yang dikemukakan sambil diselang-seli dengan pandangan penulis. 

 

 

Di samping penulis bebas untuk menyatakan pandangan dan pendapatnya, penulisan 

rencana juga memuatkan unsur jenaka dan khayalan. Hal ini secara tidak langsung akan 

memudahkan dan membolehkan pembaca untuk menyelami ‘aliran pemikiran’ penulis. 

Bertitik tolak daripada itu, kebolehan sesuatu rencana dalam mempengaruhi minda dan 

emosi pembaca bermula dari permulaan ayat penulisan rencana tersebut, isi dan juga 

penutupnya. Oleh itu, penulis perlu bijak bermain dengan kata-kata untuk mempengaruhi 

khalayak. Menurut Sulaiman Masri dan Razali Ayob (2002), penulis rencana perlu 

berhati-hati ketika menghasilkan rencana dengan memastikan bahawa wujudnya 

kesinambungan antara isi-isi rencana dengan idea yang ingin dikemukakan kerana 

kesinambungan itu diibaratkan seperti ‘jambatan tempat pembaca menyeberang’. 

Sulaiman Masri dan Razali Ayob (2002) mengemukakan analoginya bahawa ‘kalau 

jambatan bengkang-bengkok atau patah, tentulah pembaca terjatuh (tidak faham rencana 

apakah yang dibaca!)’. 

 

 

Arba’ie Sujud (2010a) menyatakan bahawa pembaca tidak selamanya akan memahami 

karya yang dibacanya itu, malah pembaca akan mempunyai penilaiannya yang tersendiri, 

sama ada penilaian yang positif ataupun negatif. Sesuatu penilaian positif  akan terhasil 

apabila penulis berjaya mempengaruhi minda dan perasaan pembaca melalui 

penggunaan bahasa yang indah dan baik; sesuatu penilaian negatif pula terhasil apabila 

berlakunya kekaburan makna dan kecelaruan bahasa terhadap bahasa yang digunakan 

sehinggakan tidak memberi apa-apa makna seperti mana yang diharapkan oleh pembaca 

(Arba’ie Sujud, 2010a). Hal ini menunjukkan bahawa, dalam sesuatu proses penulisan, 

termasuklah penulisan rencana, hubungan antara penulis dan pembaca akan terbentuk 

dan faktor bahasalah yang menjadi pemangkin kepada pembentukan hubungan tersebut 

kesan daripada penilaian yang telah dilakukan. 

 

 

Walaupun penulisan rencana di dalam akhbar agak terbatas ruangnya berbanding 

penulisan kewartawanan lain seperti penulisan berita, tetapi ia mempunyai fungsinya 

yang tersendiri. Andi Baso Mappatoto (1994) menyatakan bahawa tujuan penulisan 

rencana adalah untuk memberitahu, menghibur, mendidik dan meyakinkan pembaca. 

Menurut Julia Wirza Mohd Zawawi dan Chang Peng Kee (2013) pula, sifat penulisan 

kewartawanan itu sendiri yang tujuannya sebagai penyebar maklumat secara tidak 

langsung akan membentuk pandangan dan pendapat umum tentang isu yang dibicarakan.  

Oleh hal yang demikian, bahasa memainkan peranan yang sangat penting dalam 

memastikan maklumat yang ingin disampaikan oleh penulis dapat difahami dan diterima 

oleh pembaca. Menurut Sharil Nizam Sha’ri (2010), penggunaan bahasa yang tepat, 

standard dan segar akan menghasilkan penulisan yang berpengaruh, diminati dan sukar 

dilupakan oleh pembaca.  

 

 

Sementara itu, anatomi penulisan rencana mempunyai persamaan seperti bentuk 

penulisan yang lain. Penulisan rencana juga mempunyai tajuk dan tajuk memainkan 

peranan yang penting dalam menarik minat pembaca kerana ia berupaya memberi 

gambaran awal terhadap isu atau perkara yang dibicarakan dalam penulisan rencana. 

Selain itu,  rencana juga mempunyai pendahuluan, isi dan penutup.  

 

 

Mus Chairil Samani (1997) membahagikan penulisan rencana kepada empat bahagian, 

iaitu pendulu, penghubung, tubuh dan penutup. Sulaiman Masri dan Razali Ayob (2002) 

pula menyatakan bahawa penulisan rencana memerlukan satu pengenalan, isi dan 

penutup. Oleh itu, dapat dirumuskan bahawa anatomi penulisan rencana yang asas terdiri 

daripada tiga komponen, iaitu pengenalan, isi dan penutup. Ketiga-tiga komponen ini 

mempunyai cara penulisannya yang tersendiri kerana ia bergantung kepada jenis rencana 

yang akan dihasilkan. Sulaiman Masri dan Razali Ayob (2002) turut menjelaskan 

bahawa panjang sesebuah rencana adalah terdiri daripada 1,300 patah perkataan; nisbah 

bagi setiap komponen adalah 1:11:1.  

 

 

  Anatomi Penulisan 

Rencana 

  

     

  Tajuk Rencana   

      

Pengenalan 

(100 patah 

perkataan) 

  Penutup 

(100 patah perkataan) 

    

  Isi 

(1,100 patah perkataan) 

  

 

Rajah 1.1: Anatomi Penulisan Rencana 

 

(Sumber: Sulaiman Masri dan Razali Ayob, 2002) 

 

 

Bertitik tolak daripada itu, seni berbahasa seseorang penulis rencana itu akan 

menentukan sejauh manakah penulisan rencana itu dapat menyampaikan maklumat 

dengan baik atau sebaliknya. Menurut Mohidin Malek (2016), sesuatu kata-kata itu boleh 

menenangkan, memberi inspirasi, menjatuhkan martabat, memutarbelitkan, menyatukan 

menyakitkan, dan memisahkan. Oleh hal yang demikian, penggunaan bahasa yang tepat, 

jelas, padat, menarik dan tepat serta mudah difahami amat penting untuk mempengaruhi 

khalayak. Menyedari hakikat tersebut, kajian ini dijalankan bagi meneliti penggunaan 

bahasa dalam penulisan rencana akhbar.  

Penyataan Masalah 

 

 

Penerbitan akhbar kini telah kehilangan taring dan ketajaman penanya untuk 

mempengaruhi khalayak berikutan ketiadaan penulis yang berwibawa dan berpengaruh 

seperti Abdul Rahim Kajai, Abdul Samad Ismail dan seumpamanya (Sharil Nizam 

Sha’ri, 2010). Penggunaan bahasa yang berkesan dan berpengaruh amat penting dalam 

membujuk dan mempengaruhi pembaca. Namun begitu, Mior Kamarul Shahid (2015) 

menjelaskan bahawa media pada hari ini, khususnya akhbar tidak menitikberatkan 

penggunaan bahasa yang berkesan dan berpengaruh dalam penulisannya. Hal ini secara 

tidak langsung memperlihatkan bahawa usaha memartabatkan bahasa Melayu melalui 

akhbar semakin hari semakin tenggelam kesan daripada pengaruh globalisasi dan juga 

gejala pentabloidan yang melanda penerbitan akhbar dewasa ini. 

 

 

Bertitik tolak daripada itu, penggunaan bahasa Melayu dalam media massa, khususnya 

akhbar semakin goyah. Kegagalan kakitangan media dalam menguasai aspek tatabahasa, 

penggunaan ejaan dan istilah dengan baik merupakan antara faktor yang meletakkan 

mutu bahasa dalam akhbar harian berada pada tahap yang rendah, malah ia juga turut 

dipengaruhi oleh faktor-faktor yang lain seperti faktor-faktor yang berkait rapat dengan 

proses penerbitan (Laporan Jawatankuasa Mengkaji Penggunaan Bahasa Malaysia, 

1981). Dalam pada itu, kekurangan kakitangan media yang menguasai bahasa Melayu 

dengan baik juga antara faktor yang meletakkan bahasa Melayu pada tahap tersebut. 

Jeniri Amir (2005) menjelaskan bahawa, di samping aspek keintelektualan menjadi 

keutamaan dalam penulisan kewartawanan, kesempurnaan bahasa juga perlu diambil 

kira untuk memastikan bahasa Melayu mencapai tahap kemodenan selaras dengan 

perkembangan dunia globalisasi pada ketika ini. 

 

 

Salah satu isu bahasa yang membelenggu penerbitan akhbar ialah isu berkaitan kesalahan 

dan kesilapan berbahasa. Azean Idruwani Idrus dan Zaitul Azma Zainon Hamzah (2011) 

menyatakan bahawa, bukan semua penulisan dalam akhbar didapati menepati rumus 

tatabahasa Melayu, malah masih berlakunya kesilapan dan kesalahan berbahasa dalam 

penulisan kewartawanan yang dihasilkan. Kesilapan dan kesalahan berbahasa yang telah 

terbentuk mungkin disedari atau mungkin tidak disedari oleh penulis atau pembaca. 

Dalam pada itu, masalah ini juga secara tidak langsung akan memusnahkan nilai 

kegramatisan dalam bahasa Melayu walaupun pihak media cuba untuk mempertahankan 

laras bahasa yang digunakan. Menurut Jeniri Amir (2005) dan Mior Kamarul Shahid 

(2015), kekerapan kesalahan berbahasa yang dilakukan oleh media dan disiarkan secara 

berterusan kepada khalayak akan menyebabkan pembaca menerimanya sebagai sesuatu 

yang betul. 

 

 

 
 

Rajah 1.2: Keratan Akhbar Kosmo! bertarikh 18 Ogos 2016 

Selain itu, isu berkaitan ketepatan pemilihan diksi dalam penulisan kewartawanan juga 

antara perkara yang diberikan penekanan dalam kajian ini. Rajah 1.2 merupakan salah 

satu contoh petikan tajuk berita dalam akhbar yang memperlihatkan ketidaktepatan 

dalam pemilihan diksi yang berlaku dalam kebanyakan akhbar pada hari ini. Perkataan 

hampakan dalam rajah tersebut dilihat sebagai sesuatu yang tidak wajar digunakan 

berikutan ia boleh mengundang penilaian negatif dalam kalangan pembaca. Isu ini telah 

mendapat kecaman yang hebat daripada pihak netizen dan pengkaji mendapati bahawa 

ia telah mencetuskan kemarahan dalam kalangan mereka. Hakikatnya, beregu badminton 

negara itu tidak menghampakan rakyat Malaysia, malah kita berbangga dengan 

pencapaian mereka di pentas antarabangsa. Menurut Mohidin Malek (2016), sesuatu 

kata-kata itu boleh menenangkan, menyakitkan, memberi inspirasi, menjatuhkan 

martabat, memutarbelitkan, menyatukan dan memisahkan.  

 

 

Hal ini secara jelas memperlihatkan bahawa bahasa merupakan wahana yang mampu 

untuk membangkitkan kesan kepada pembaca, malah pembaca juga mempunyai pilihan 

untuk menterjemah sesuatu yang dibaca mengikut pemahamannya sendiri. Dalam 

konteks ini, Arba’ie Sujud (2010a:405) menyatakan bahawa khalayak pembaca tidak 

selamanya akan memahami karya yang dibacanya itu, malah pembaca mempunyai 

penilaiannya yang tersendiri, sama ada penilaian yang positif ataupun negatif. Lanjutan 

itu, ketidaktepatan penggunaan diksi dalam sesuatu penulisan akan menyebabkan 

berlakunya kekeliruan dan kekaburan terhadap maksud yang ingin disampaikan oleh 

penulis. 

 

 

Seterusnya, isu berkaitan pembentukan ayat yang panjang dan mempunyai penerangan 

berlebih-lebihan juga antara isu yang mendasari permasalahan dalam kajian ini. Agu 

(2015) menjelaskan bahawa sesetengah wartawan menggunakan perkataan yang klise 

dan jargon serta pembentukan ayat yang kompleks dalam gaya penulisannya. Penelitian 

Agu (2015) mendapati bahawa responden memberi maklum balas negatif terhadap 

penggunaan leksikal dan pembentukan ayat yang digunakan dalam penulisan 

kewartawanan, sedangkan Waterhouse (1989) menyarankan pembentukan ayat yang 

ringkas dan mengelakkan penerangan berlebih-lebihan. 

 

 

Dalam pada itu, bahasa Melayu telah mengalami perkembangan pesat terutama dalam 

penambahan kosa kata dan istilah yang dicipta atau dibentuk oleh penggunaannya (Nurul 

Atiqah Nor Azman & Harishon Radzi, 2017). Menurut Suroso (2010), penggunaan kosa 

kata dalam penulisan kewartawanan didapati mengikut perkembangan bahasa dalam 

masyarakat. Dewasa ini, bahasa Melayu telah mengalami perkembangan yang pesat 

terutamanya dari segi perubahan ejaan, penambahan kosa kata, pembentukan rumus 

tatabahasa dan seumpamanya. Fenomena ini secara tidak langsung menyukarkan 

penggunaan bahasa Melayu dengan baik dan sempurna sama ada dalam konteks lisan 

dan juga tulisan. Dalam dunia kewartawanan, perubahan ini telah memberi impak yang 

besar kepada penggunaan bahasa Melayu dalam penulisan kewartawanan. Penggunaan 

kata ‘baru’ dan ‘baharu’ merupakan salah satu contoh yang memperlihatkan bahasa 

Melayu mengalami perubahan ejaan, malah ia juga mengalami perubahan makna. Jika 

perubahan yang berlaku tidak diketahui oleh para wartawan, sudah pastinya akan berlaku 

kesalahan dalam penggunaan bahasa Melayunya.  

Sharil Nizam Sha’ri (2010) pula menyatakan bahawa, berlakunya pemubaziran bahasa, 

khususnya dalam aspek tatabahasa, leksikal dan ortografi dalam penulisan 

kewartawanan. Hal ini secara tidak langsung memperlihatkan bahawa, berlakunya 

kelewahan bahasa dalam penulisan kewartawanan sekali gus mengundang kepada 

kekaburan dan kekeliruan makna kepada khalayak pembaca. Hamidah Abdul Wahab 

(2012) menjelaskan bahawa kelewahan bahasa dalam penulisan kewartawanan perlu 

dielakkan untuk membentuk pemahaman yang lebih baik kepada pembaca, bukan sahaja 

dari segi kandungannya, malah dalam konteks penggunaan bahasanya. Oleh itu, masalah 

pemubaziran bahasa dalam penulisan kewartawanan dilihat sebagai isu yang serius 

berikutan impaknya kepada pembaca amat besar.  

 

 

Menurut Khairol Anuar Harith Fadzillah (2016), corak rencana akan mempengaruhi gaya 

bahasa dalam penulisan rencana kerana kedua-dua elemen ini saling berhubungan antara 

satu sama lain. Namun begitu, kegagalan penulis untuk menghubungkan corak rencana 

dengan gaya bahasa dalam penulisan rencana akan merencatkan proses pemahaman 

dalam kalangan khalayak. 

 

 

Di samping itu, proses penghasilan tajuk rencana dalam akhbar didapati tidak berupaya 

untuk menarik minat pembaca, di samping mengelirukan dan tidak mendukung 

kandungan rencana (Khairol Anuar Harith Fadzillah, 2016). Tajuk rencana yang tidak 

menarik dan tergantung menyebabkan rencana itu tidak mendapat perhatian daripada 

pembaca, sedangkan Nor Azuwan Yaakob (2008) menjelaskan bahawa tajuk merupakan 

perkara pertama yang akan merangsang khalayak untuk membaca sesuatu penulisan 

kewartawanan dalam akhbar.  

 

 

Secara keseluruhannya, pengkaji mendapati bahawa berlakunya hambatan atau halangan 

dalam berbahasa dalam penulisan kewartawanan seperti ketidaktepatan pemilihan diksi, 

kesalahan dan kesilapan berbahasa, kelewahan berbahasa dan kekaburan makna yang 

pada akhirnya menjejaskan proses penyampaian maklumat kepada khalayak dengan baik 

dan berkesan. Oleh hal yang demikian, penelitian terhadap penggunaan bahasa dalam 

salah satu bentuk penulisan kewartawanan, iaitu rencana diharapkan dapat membantu 

mempertingkatkan dan memperbaiki penggunaan bahasa dalam penulisa kewartawanan. 

Sharil Nizam Sha’ri (2010) menyatakan bahawa, penggunaan bahasa yang tepat, 

standard dan segar dalam akhbar akan menghasilkan penulisan yang berpengaruh, 

diminati dan sukar dilupakan oleh pembaca. 

 

 

Objektif Kajian 

 

 

Objektif kajian ini adalah seperti berikut: 

 

 

i. mengenal pasti ciri-ciri bahasa penulisan rencana bagi akhbar BH dan UM; dan 

ii. menganalisis penggunaan tatabahasa dalam penulisan rencana berdasarkan 

pendekatan  Waterhouse (1989). 

Kepentingan Kajian 

 

 

Penggunaan akhbar sebagai bahan bacaan umum dalam kalangan masyarakat pada hari 

ini masih lagi relevan. Oleh hal yang demikian, kajian berkaitan penggunaan bahasa 

penulisan rencana dilihat sebagai satu kajian yang tepat dan signifikan bagi memastikan 

kredibiliti akhbar sebagai bahan bacaan dapat dikekalkan. Pada hemah pengkaji, bahasa 

memainkan peranan yang penting dalam menyampaikan sesuatu maklumat. Penggunaan 

bahasa yang baik dan berkesan dalam penulisan rencana berupaya untuk membentuk 

pemahaman yang baik terhadap kandungan rencana dalam kalangan khalayak.  

 

 

Oleh itu, salah satu kepentingan kajian ini adalah untuk mendedahkan kepada umum 

tentang kaedah penulisan rencana yang berkesan, khususnya dari segi penggunaan 

bahasa seperti pemilihan kata dan pembentukan ayat. Menurut Sulaiman Salleh dan 

Rahmahtunnisah Sailin (2014), dunia komunikasi seperti kewartawanan mengutamakan 

keberkesanan mesej yang ingin disampaikan kepada khalayak. Oleh hal yang demikian, 

penggunaan bahasa yang berkesan akan menentukan sejauh manakah keberkesanan 

mesej yang ingin disampaikan kepada khalayak. 

 

 

Dari segi pemilihan kata, penulis perlulah bijak untuk mengguna dan memilih kata yang 

bersesuaian ketika menghasilkan penulisan rencana. Menurut Mohidin Malek (2016), 

sesuatu kata-kata itu boleh menenangkan, memutarbelitkan, menyakitkan, memberi 

inspirasi, menjatuhkan martabat, menyatukan dan memisahkan. Oleh itu, sesuatu kata 

yang digunakan perlu jelas maksudnya, tepat penggunaannya dan tidak lewah. 

Waterhouse (1989) telah menggariskan beberapa panduan penggunaan kata dalam 

penulisan kewartawanan seperti menggunakan kata khusus, kata lazim, kata konkrit dan 

betul dari segi ejaannya serta mengelakkan penggunaan kata umum, kata tidak lazim, 

kata abstrak dan kata emotif serta dramatik. 

 

 

Menurut Mohd Rajib Ab Ghani dan Faridah Ibrahim (1987), terdapat penulis yang 

mencipta ungkapan dan kata-katanya sendiri apabila menghadapi masalah untuk 

memilih diksi yang tepat bagi menggambarkan sesuatu situasi yang ingin dijelaskan. 

Situasi ini perlu dielakkan sebaik mungkin kerana ia akan menyukarkan khalayak untuk 

memahami kandungan rencana dengan baik. Oleh itu, pemilihan kata yang berkesan dan 

tepat akan dapat membantu khalayak untuk memahami kandungan rencana dengan lebih 

mudah, di samping mengelakkan daripada berlakunya kecelaruan dan kekaburan makna 

terhadap kata yang digunakan. Menyedari hakikat tersebut, kajian ini diharapkan dapat 

memberi panduan kepada penulis tentang pemilihan dan penggunaan kata yang tepat, 

berkesan dan difahami agar tidak menimbulkan kecelaruan dan kekaburan makna dalam 

kalangan khalayak. 

 

 

Penulisan kewartawanan seperti rencana terbentuk hasil daripada jalinan pelbagai unsur 

bahasa pada tatatingkat yang berbeza dan ditandai oleh keteraturan fikiran dan tetenunan 

(Nor Azuwan Yaakob, 2008). Hal ini menunjukkan bahawa proses pembentukan ayat 

dalam sesuatu penulisan kewartawanan perlu dititikberatkan bagi membentuk satu 

kesatuan wacana yang utuh. Oleh itu, kajian ini diharapkan dapat memberi panduan 

kepada penulis akan proses pembentukan ayat  dalam penulisan kewartawanan, 

umumnya dan penulisan rencana, khususnya. Menurut Waterhouse (1989), penulis 

disarankan untuk menggunakan ayat yang ringkas dan menggelakkan penerangan yang 

berlebih-lebihan. 

 

 

Jeniri Amir (2006) pula menyatakan bahawa, kejelasan sesuatu ayat bergantung kepada 

jenis ayat yang dibina dan dibantu oleh pembentukan ayat yang ringkas dan singkat 

kerana ayat yang panjang akan menyukarkan proses pembentukan pemahaman dalam 

kalangan khalayak. Walau bagimanapun, aspek kejelasan, kejituan, ketepatan dalam 

logik dalam pembentukan ayat menjadi penentu dalam membentuk sebuah wacana yang 

baik dan berkesan (Jeniri Amir, 2006). Oleh hal yang demikian, penelitian terhadap 

pembentukan ayat dalam kajian ini secara tidak langsung membolehkan pengkaji untuk 

mengenal pasti pembentukan ayat yang digunakan dalam penulisan rencana dan pada 

akhir kajian ini, pengkaji merumuskan kaedah pembentukan ayat yang wajar dijadikan 

panduan dalam kalangan penulis untuk menghasilkan ayat yang berkesan. 

 

 

Oleh hal yang demikian, kajian ini secara keseluruhannya diharapkan dapat memberi 

panduan kepada penulis untuk menulis rencana dengan lebih mudah dan difahami oleh 

pembaca, khususnya dalam aspek bahasa. Hal ini demikian kerana, media dan khalayak 

disatukan melalui bahasa. Tanpa penggunaan bahasa yang baik dan mudah difahami, 

segala yang ingin disampaikan tidak dapat difahami dan mempengaruhi khalayak 

(Hashim Musa, 2006). Jeniri Amir (2005:71) menyatakan bahawa ‘survival akhbar 

berbahasa Melayu regional pada abad ke-21 bergantung kepada keupayaannya untuk 

memancing pembaca muda yang terdidik’. 

 

 

Selain itu, setiap akhbar mempunyai gaya penerbitannya (house style) yang tersendiri 

dalam menjelaskan sesuatu isu sekali gus mempengaruhi penggunaan bahasanya. Yosi 

Wulandari (2014) menjelaskan bahawa setiap media mempunyai gaya atau ideologi 

bahasanya dalam menyampaikan sesuatu maklumat kepada khalayak. Oleh hal yang 

demikian, melalui perbandingan terhadap penggunaan bahasa antara akhbar BH dan UM, 

pengkaji akan dapat membentuk satu dapatan akhir yang menunjukkan kaedah 

penggunaan bahasa yang sewajarnya dalam penulisan rencana. Dapatan ini akan 

memberi panduan kepada penulis dan gaya penerbitan akhbar dalam menjelaskan 

kandungan rencana agar kesalahan dan kesilapan bahasa dapat dikurangkan, di samping 

mengelakkan daripada berlakunya ketidaktepatan dalam pemilihan diksi. 

 

 

Kajian ini juga diharapkan dapat memberi saranan kepada pihak terlibat dalam 

menyediakan satu garis panduan terhadap penulisan kewartawanan, khususnya berkaitan 

dengan aspek bahasa. Nor Azuwan Yaakob (2008) menjelaskan bahawa penggunaan 

bahasa dalam penulisan kewartawanan seharusnya bahasa yang mudah difahami oleh 

kebanyakan masyarakat. Oleh itu, penelitian terhadap penggunaan bahasa penulisan 

rencana akan dapat merungkaikan bentuk bahasa dalam penulisan kewartawanan dengan 

jelas. Penelitian terhadap penggunaan bahasa dalam kajian ini dapat dijadikan kayu ukur 

kepada pihak terlibat untuk menyediakan garis panduan tersebut. Perihal ini secara tidak 

langsung mengukuhkan lagi peranan media massa, khususnya akhbar sebagai medium 

menyebarluaskan bahasa, di samping menyampaikan maklumat kepada khalayak.  

Di samping itu, Azean Idruwani Idrus dan Zaitul Azma Zainon Hamzah (2011) 

menyarankan pihak media untuk memantapkan ilmu tentang tatabahasa Melayu bagi 

mengelakkan kesilapan dan kesalahan berbahasa terus berlaku. Agu (2015) pula 

menyatakan bahawa wartawan perlu dilatih untuk menggunakan bahasa sebaik mungkin 

atau wartawan itu sendiri yang akan jadi pemusnah kepada perkembangan sesuatu bahasa 

jika tidak berbuat demikian. Oleh itu, pihak berwajib, seperti Dewan Bahasa dan Pustaka 

(DBP) sebagai badan pemantau penggunaan bahasa Melayu perlu giat menganjurkan 

kursus pemantapan kemahiran berbahasa dalam kalangan pihak media. Usaha seperti ini 

perlu dilakukan secara berterusan agar kesalahan dan kesilapan berbahasa dalam 

penulisan kewartawanan dapat dibendung. 

 

 

Batasan Kajian 

 

 

Di Malaysia, terdapat pelbagai jenis akhbar berbahasa Melayu yang telah diterbitkan 

seperti Berita Harian, Harian Metro, Utusan Malaysia, Kosmo! dan juga Sinar. Namun 

begitu, dalam kajian ini, pengkaji hanya memfokuskan kepada dua jenis akhbar sahaja, 

iaitu Berita Harian (BH) dan Utusan Malaysia (UM). Kedua-dua akhbar yang dipilih 

merupakan akhbar arus perdana yang mendapat permintaan yang tinggi dari masyarakat, 

malah akhbar ini juga diterbitkan oleh dua agensi yang berbeza (Audit Bureau of 

Circulation Malaysia, 2017). Hal ini secara tidak langsung membolehkan pengkaji untuk 

membuat perbandingan terhadap gaya penerbitan (house style) bagi kedua-dua akhbar, 

khususnya dari segi penggunaan bahasanya. 

 

 

 
 

Rajah 1.3: Masthead Berita Harian 

 

 

 
 

Rajah 1.4: Masthead Utusan Malaysia 

 

 

Dalam pada itu, kandungan dalam akhbar adalah pelbagai. Akhbar mengandungi 

pelbagai jenis penulisan kewartawanan seperti berita, laporan, wawancara, ulasan, 

rencana dan seumpamanya. Namun begitu, dalam kajian ini, pengkaji hanya 

memfokuskan kepada penulisan kewartawanan berbentuk rencana sahaja. Dalam kajian 

ini juga, sampel yang dipilih merupakan rencana yang diterbitkan dari 1 Oktober 2016 

sehingga 30 November 2016 dalam akhbar Berita Harian dan Utusan Malaysia, kecuali 

pada setiap hari Ahad. 

 

 

Definisi Operasional 

 

 

Kajian ini membincangkan ‘Penggunaan Bahasa dalam Rencana Akhbar’. Oleh itu, 

pengkaji telah membahagikan fokus kajian kepada beberapa kata kunci bagi memberi 

gambaran awal tentang kajian ini. Lanjutan itu, pengkaji telah meneliti beberapa 

pandangan sarjana dalam usaha pengkaji untuk memberi pendefinisian operasional 

terhadap fokus kajian. 

 

 

Akhbar 

 

 

Akhbar ditakrifkan sebagai surat khabar harian, buletin berkala dan makalah yang 

bertujuan untuk menyebarkan maklumat kepada masyarakat, mempunyai edaran yang 

sangat luas dari segi geopolitik, di samping penerbitannya merentasi semua lapisan 

masyarakat tanpa mengira lapisan umur dan latar belakang masyarakat (Asmah Haji 

Omar, 2007). Menurut Jama’yah Zakaria, Arba’ie Sujud dan Nik Rafidah Nik 

Muhammad Affendi (2010), akhbar merupakan bahan bercetak yang mengandungi 

pelbagai kandungan berita tentang manusia dan apa-apa peristiwa yang berlaku di dalam 

dan luar negara; tentang perancangan dan pelaksanaan pemerintah; tentang sosiobudaya 

masyarakat dan seumpamanya. Tambahnya, akhbar dilihat sebagai wahana yang 

digunakan oleh pemerintah untuk menyampaikan maklumat dan mempengaruhi 

rakyatnya untuk hidup secara harmoni. 

 

 

Menurut Akta Mesin Cetak dan Penerbitan (AMCP) 1984, akhbar didefinisikan sebagai: 

 

 “...apa-apa hasil penerbitan yang mengandungi berita, penerangan, 

laporan kejadian atau apa-apa pendapat, pemerhatian atau ulasan, 

berhubungan dengan apa-apa berita, penerangan atau kejadian, atau 

dengan apa-apa perkara lain, yang menarik minat orang ramai, atau apa-

apa majalah, komik atau bentuk majalah berkala lain yang dicetak 

dalam apa-apa bahasa  untuk dijual atau diedarkan dengan percuma 

pada lat tempoh yang kerap atau tidak kerap, tetapi tidak termasuk apa-

apa hasil penerbitan yang diterbitkan oleh atau untuk Kerajaan 

Persekutuan atau mana-mana Kerajaan Negeri atau Kerajaan 

Singapura...”. 

 

 

Azean Idruwani Idrus dan Zaitul Azma Zainon Hamzah (2011) pula menyatakan bahawa 

akhbar merupakan salah satu contoh media cetak yang melaporkan pelbagai isu semasa 

yang berlaku di dalam dan luar negara. Menurut Azean Idruwani Idrus dan Zaitul Azma 

Zainon Hamzah (2011), masyarakat Malaysia dihidangkan dengan pelbagai jenis pilihan 

akhbar sama ada berbahasa Melayu, Mandarin, Tamil dan juga Inggeris, malah mereka 

mempunyai kebebasan untuk memilih dan membeli mana-mana akhbar yang diingini 

untuk mendapatkan maklumat tentang isu-isu semasa. Dalam kajian ini, akhbar yang 

menjadi fokus kajian merupakan dua buah akhbar berbahasa Melayu, iaitu Berita Harian 

dan Utusan Malaysia yang telah diterbitkan dari 01 Oktober 2016 sehingga 30 November 

2016, kecuali pada setiap hari Ahad. 

 

 

Bahasa dalam Akhbar 

 

 

Bahasa dianggap sebagai sistem lambang yang arbitrari sifatnya yang digunakan oleh 

sesebuah anggota masyarakat sebagai alat untuk berkomunikasi sesama mereka, di 

samping sebagai alat untuk mengidentifikasikan diri mereka (Harimurti: 1984). Zulkifley 

Hamid (2007) pula menjelaskan bahawa, manusia menggunakan bahasa untuk dua 

tujuan, iaitu untuk menyampaikan maklumat kepada khalayak dan menerima maklumat 

daripada persekitaran sama ada dalam bentuk rangsangan tulisan atau lisan. Bertitik tolak 

daripada pandangan Harimurti (1984) dan Zulkifley Hamid (2007), penggunaan bahasa 

yang baik dan berkesan sama ada secara lisan mahupun bertulis amat penting bagi 

memastikan maklumat atau mesej yang ingin disampaikan dapat diterima dan difahami 

oleh khalayak sasaran (Kartini Abd. Wahab & Zulkifley Hamid, 2015). 

 

 

Dalam kajian ini, bagi merungkai fungsi bahasa sebagai alat yang digunakan dalam 

berkomunikasi, khususnya melalui tulisan, ia dapat dilihat melalui penggunaan bahasa 

dalam media cetak seperti akhbar. Nor Azuwan Yaakob (2008) menjelaskan bahawa 

bahasa dalam akhbar, khususnya dalam penulisan kewartawanan seharusnya merupakan 

bahasa yang dapat difahami oleh segenap mungkin anggota masyarakat.  Sharil Nizam 

Sha’ri (2010) pula menyatakan bahawa, penggunaan bahasa yang tepat, standard dan 

segar dalam akhbar akan menghasilkan penulisan yang berpengaruh, diminati dan sukar 

dilupakan oleh pembaca.  

 

 

Menurut Arba’ie Sujud (2010a), hubungan antara pembaca dan penulis akan terbentuk 

melalui bahasa melalui lambang-lambang bahasa yang digunakan dalam sesuatu bentuk 

penulisan. Jeniri Amir (2005) menyatakan bahawa bahasa dalam akhbar adalah baku, 

iaitu tunduk kepada peraturan dan kaedah tertentu, bukannya berbentuk percakapan 

harian supaya ia lebih mudah untuk difahami oleh khalayak pembaca. 

 

 

Secara keseluruhannya, bahasa dalam akhbar merujuk kepada bahasa yang digunakan 

dalam menjelaskan kandungan penulisan kewartawanan, khususnya dari aspek 

penggunaan kata dan pembentukan ayat. Dalam kajian ini, ia merujuk kepada ciri-ciri 

bahasa penulisan kewartawanan dalam akhbar. Terdapat dua belas (12) ciri bahasa 

penulisan kewartawanan yang dikemukakan oleh Waterhouse (1989), iaitu 

menggunakan kata yang khusus, bukan yang umum; menggunakan kata yang konkrit, 

bukan yang abstrak; menggunakan kata yang biasa, bukan kata tidak lazim; dan 

menggunakan pernyataan secara positif, bukan secara nafi. Seterusnya, elakkan 

penggunaan kata yang emotif dan dramatik; elakkan penggunaan perkataan yang 

berangkaian untuk menyatakan sesuatu maksud yang mudah; elakkan penggunaan 

perkataan yang membawa makna yang sama; elakkan penggunaan perkataan yang 

menunjukkan ketidakpastian; dan elakkan penggunaan perkataan yang tidak jelas 

kuantitinya.  

Selain itu, ciri lain yang dinyatakan oleh Waterhouse (1989) adalah seperti elakkan 

penerangan yang berlebihan; menggunakan perkataan yang betul ejaan dan maknanya; 

dan elakkan penggunaan perkataan yang jargon dan klise. Berdasarkan ciri-ciri tersebut, 

pengkaji akan mengenal pasti sama ada penggunaan bahasa penulisan rencana dalam 

akhbar menepati ciri-ciri bahasa tersebut atau sebaliknya.  

 

 

Penulisan Rencana 

 

 

Penulisan rencana merupakan salah satu bentuk dalam penulisan kewartawanan. 

Terdapat pelbagai definisi yang telah diberikan oleh para sarjana mengenai penulisan 

rencana. Chamil Wariya (2008:61-65) mentakrifkan rencana sebagai sebuah penulisan 

yang mengupas isu-isu yang dibincangkan dalam berita secara tersirat dan tersurat, 

malah ia dianggap sebagai kesinambungan daripada penulisan berita. Namun begitu, 

terdapat garis pemisah antara kedua-dua jenis penulisan kewartawanan ini. Sesuatu 

rencana ditulis untuk mengupas sesuatu persoalan dengan lebih mendalam berbanding 

penulisan berita yang hanya berkisar kepada menjawab 5W dan 1H. Selain itu,  Chamil 

Wariya (2008) turut menyatakan bahawa rencana ditulis dengan pendekatan yang lebih 

bebas dan lazimnya berbentuk naratif. Penulisan rencana adalah bertujuan untuk 

menyelami emosi dan memberi warna, pemerhatian dan pengertian kepada kejadian dan 

persoalan. Gaya penulisan rencana juga lebih lunak berbanding berita dan penulisan 

rencana lebih dominan untuk menonjolkan aspek manusia dan kemanusiaan. Penulisan 

rencana juga mengandungi komentar, pendapat, pandangan penulis yang biasanya tidak 

dimuatkan dalam penulisan berita (Chamil Wariya, 2008). 

 

 

Menurut Itule dan Anderson (2007), rencana didefinisikan sebagai penulisan yang 

memprofilkan manusia sebagai berita, menerangkan kejadian yang menggerakkan berita, 

menganalisis apa-apa yang berlaku di dunia, negara dan masyarakat serta mengajar 

masyarakat berbuat sesuatu. Tambahnya lagi, penulisan rencana mencadangkan idea-

idea yang lebih baik dalam dunia yang rumit, meneliti trend dalam masyarakat yang 

senantiasa berubah-ubah, membawa manusia ke ‘alam’ yang lain dan menghiburkan 

audien. 

 

 

Jeniri Amir (2006b) dalam bukunya, Buat Duit dengan Menulis menyatakan bahawa: 

 

 

“rencana adalah tulisan yang lebih panjang daripada berita, memiliki 

unsur-unsur manusiawi, menarik, kreatif kadang-kadang subjektif. Ia 

diolah berdasarkan temu bual, pengamatan dan pengalaman daripada 

berita, isu, peristiwa, kejadian atau satu-satu aspek kehidupan yang 

pernah dan sedang berlaku. Tujuannya adalah untuk memberitahu, 

mendidik, memujuk, mempengaruhi dan menghibur pembaca. 

Pembaca mungkin memperoleh maklumat, pengetahuan dan 

pengalaman baru atau memperkukuh yang sedia ada. Pembaca 

mungkin seronok, puas, geram, cemas, geli hati, takjub, sedih dan 

sebagainya hasil pembacaan rencana berkenaan”. 

Selain itu, M. Atar Semi (1995) mendefinisikan rencana sebagai tulisan yang menjadikan 

berita sebagai sumber penulisannya, dipersembahkan dengan gaya yang tersendiri, 

mengandungi nilai berita dan nilai estetik. Seterusnya, ciri-ciri rencana dapat dilihat 

dalam tiga aspek, iaitu mempunyai hubungan dengan penulisan berita, tetapi 

penulisannya tidak terikat dengan penulisan berita; mempunyai hubungan dengan 

penulisan karya kreatif, khususnya berbentuk fiksyen, tetapi penulisannya tidak sama 

dengan sifat penulisan fiksyen yang berunsurkan rekaan semata-mata; dan mengandungi 

unsur-unsur informasi, hiburan dan pendidikan. 

 

 

Penulisan rencana juga merujuk kepada ‘berita atau kisah yang disusun secara deskriptif 

dengan menulis kata-kata yang menyentuh perasaan para pembaca sehingga timbul rasa 

kagum, takjub, hairan, geli, terharu, hiba, senang dan perasaan yang lain-lain’ (Faridah 

Ibrahim, Normah Mustaffa & Mohd Rajib Ab Ghani, 2016:302). Mus Chairil Samani 

(1997:22) pula menjelaskan rencana sebagai “penulisan yang terperinci tentang sesuatu 

perkara benar yang membolehkan penonjolan keperibadian penulis sama ada melalui 

pandangan yang diutarakannya, tentang persoalan yang digarapnya ataupun menerusi 

gaya yang digunakan”. Pandangan Mus Chairil Samani (1997) tidak bersendirian dalam 

mendefinisikan penulisan rencana. Pandangannya turut disokong oleh Sulaiman Masri 

dan Razali Ayob (2002). Menurut Sulaiman Masri dan Razali Ayob (2002:207), 

penulisan rencana didefinisikan sebagai “perkara benar yang menonjolkan sikap dan 

pandangan penulis”. 

 

 

Daripada definisi yang telah dikemukakan, dapatlah disimpulkan bahawa, penulisan 

rencana merupakan sebuah penulisan yang bertitik tolak daripada penulisan berita 

sebagai sumber penulisannya, menonjolkan aspek manusia dan kemanusiaan dalam 

penulisannya, inti pati penulisannya berdasarkan perkara yang benar dan penulis bebas 

untuk mengemukakan pandangannya dalam penulisan tersebut serta mampu merangsang 

minda dan perasaan pembaca. Dalam kajian ini, penulisan rencana merupakan penulisan 

yang telah disiarkan dalam akhbar BH dan UM. Bagi akhbar BH, segmen penulisan 

rencana dalam akhbar tersebut dikenali dengan segmen ‘Dari Kaca Mata’, manakala 

akhbar UM memperkenalkan segmen khas ‘Rencana’. Kedua-dua segmen ini dijadikan 

sebagai bahan kajian dalam kajian ini. 

 

 

Kesimpulan 

 

 

Dalam bab ini, pengkaji telah membincangkan latar belakang kajian mengenai 

‘Penggunaan Bahasa dalam Rencana Akhbar’, dan diikuti dengan perbincangan 

mengenai penyataan masalah dan objektif kajian. Seterusnya, pengkaji juga telah 

mengupas kepentingan kajian ini dijalankan dan juga batasan kajian. Pengkaji juga telah 

menjelaskan definisi secara literal dan konseptual mengenai tajuk kajian ini di bawah 

subtopik definisi operasional. Oleh hal yang demikian, diharapkan bab ini telah 

memberikan pengenalan yang secukupnya berkaitan kajian ini, iaitu ‘Penggunaan 

Bahasa dalam Rencana Akhbar’.  

